
Dolzarbligi. Ingichka ichak devorining meʼyoriy tuzilishi va uning yoshga bogʻliq 

oʻzgarishlarini aniq bilish har qanday eksperimental-morfologik izlanishda patologik 

siljishlarni obyektiv baholash uchun asos hisoblanadi. Shu bois anestetiklar va jarohat 

taʼsirini oʻrganishdan avval sogʻlom hayvonlarda meʼyoriy morfometrik 

koʻrsatkichlarni yosh boʻyicha qatʼiy belgilash zarur. 

Tadqiqot maqsadi. 3 va 9 oylik oq zotsiz kalamushlarda ingichka ichakning oʻn ikki 

barmoqli, och va yonbosh boʻlimlari devorining meʼyoriy morfologik hamda 

morfometrik xususiyatlarini yosh nuqtai nazaridan solishtirib aniqlash. 

Material va usullar. Nazorat guruhidagi 20 ta sogʻlom oq zotsiz erkak kalamush (har 

bir yosh guruhida 10 tadan) tekshirildi. Tayyorlangan 5–7 mkm parafin kesmalar 

gematoksilin-eozin, van-Gizon va alcian koʻki usullarida boʻyaldi. Mikroskopiya 

Olympus BX-41 asbobida 100×, 200× va 400× kattalashtirishlarda bajarilib, 

morfometrik oʻlchovlar QuPath raqamli tahlil dasturi yordamida oʻtkazildi. 

Natijalar. Har ikkala yosh guruhida ham ichak devorining klassik toʻrt qavatli tuzilishi 

— shilliq, shilliq osti, mushak va seroz qavatlar — toʻliq saqlangan holda kuzatildi. 

Yosh ortishi bilan barcha morfometrik koʻrsatkichlar izchil oshib bordi. 3 oylik 

kalamushlarda soʻrgʻichlar balandligi oʻn ikki barmoqli ichakda 625±2,2 mkm, och 

ichakda 703±4,5 mkm va yonbosh ichakda 482±2,8 mkm boʻlgan boʻlsa, 9 oylikda mos 

ravishda 721±2,6, 822±5,8 va 562±2,0 mkm gacha yetdi. Kriptalar chuqurligi 

192/173/153 mkm dan 233/214/184 mkm gacha, ichak devori umumiy qalinligi esa 

521/482/431 mkm dan 612/561/503 mkm gacha ortdi. 

Eng katta nisbiy oʻsish mushak qavati qalinligida qayd etildi: u oʻn ikki barmoqli 

ichakda 30,9 %, och ichakda 29,2 % va yonbosh ichakda 31,7 % ga koʻpaydi. Alcian 

koʻki bilan boʻyalganda taxminan bir xil oʻlchamli maydonda (~1,12×10⁶ px²) 

kadahsimon hujayralar soni 3 oylikda 145–148 tani, 9 oylikda esa 153–157 tani tashkil 

etdi; musin sekretsiyasi 9 oylik hayvonlarda sezilarli faollashgan edi. Van-Gizon 

boʻyogʻi 9 oylikda kollagen tolalarining zichroq va tartibli taqsimlanishini, yaʼni 

toʻqima yetukligini koʻrsatdi. 

Xulosa. 3 oylikdan 9 oylikka oʻtishda ingichka ichakning barcha boʻlimlarida 

soʻrgʻich-kripta tizimi, shilliq va mushak qavatlari izchil rivojlanib, eng jadal oʻsish 

mushak qavatida (≈29–32 %) namoyon boʻladi. Aniqlangan meʼyoriy koʻrsatkichlar 

anestetiklar va qoʻshma jarohat taʼsirida yuzaga keladigan patologik oʻzgarishlarni 

obyektiv baholash uchun ishonchli tayanch qiymatlar vazifasini oʻtaydi. 


